
Skósmíði ekki 
deyjandi grein
 l  Aðeins eitt sveinspróf á fimm árum

Skósmíði er ekki fjölmenn iðngrein 
en aðeins eru á annan tug skó-
smiða starfandi hérlendis. Hinn 
33 ára gamli Anthony Millington 
Guðnason varð um helgina sá 
fyrsti síðan 2018 til að útskrif-
ast með sveinspróf í greininni. 
Morgunblaðið náði tali af Anthony, 
sem hafði prófað ýmislegt, s.s. fé-
lagsfræði og listnám, áður en hann 
fór að læra til skósmiðs. Hann 
segir námið gefandi og upplifun 
sína af faginu góða.

Nóg að gera hjá skósmiðum
„Ég held að það sé mjög sniðugt 

að fara út í þetta ef fólk hefur 
áhuga á því að vinna með höndun-
um. Þetta er mjög fjölbreytt starf, 
það eru ekki bara skór sem verið 
er að gera við, heldur líka töskur, 
belti og alls kyns hlutir.“ Hann 
nefnir að oft erfist slíkt starf milli 
fjölskyldumeðlima en það sé ekki 
raunin í hans tilfellli. „Ég var alltaf 
handlaginn og hafði mikinn áhuga 
á skóm, allt frá því ég var lítill.“

Anthony stefnir á að halda 
námi sínu áfram og læra til 
skósmíðameistara. „Sumir segja 
þetta deyjandi grein en það er 
bara vegna þess að það eru ekki 
margir í þessu. Það er nóg fyrir 
skósmiði að gera og nær stans-
laust flæði af fólki sem leitar á 
verkstæðið.“

Lærimeistari Anthonys, Hilm-
ar Högnason, tekur undir með 
nemanda sínum og segist taka 
eftir aukinni aðsókn í þjónustu 
skósmiða. Hann segir yngri 
kynslóðirnar hafa mikinn áhuga 
á skóm. Meðal þeirra séu það 
ekki síst rándýrir strigaskór sem 
fólk vilji láta gera við. „Það er 
gott að fá nema inn. Fleiri þurfa 
að leggja þetta fyrir sig svo að 
stéttin haldi sér, það er nægur 
markaður fyrir þetta.“

Hilmar leggur áherslu á mik-
ilvægi þess að iðnin verði áfram 
löggilt. Fólk geti til dæmis hlotið 
meiðsl í baki ef ekki er farið 
rétt að við skóviðgerðir. „Það er 
nauðsynlegt að halda þessum 
iðngreinum uppi. Það geta ekki 
allir orðið tölvunarfræðingar.“

Ragnhildur Helgadóttir

 ragnhildurh@mbl.is

 Ljósmynd/Hólmfríður Högnadóttir

Skósmiðir Lærlingur og meistari. Anthony Millington Guðnason, sem lauk 
sveinsprófi um helgina, og Hilmar Högnason skósmíðameistari.

 Á fjórða tug samtaka kvenna, 
hinsegin fólks og launafólks standa 
að allsherjarverkfalli á kvennafrí-
daginn 24. október og eru konur og 
kvár hvött til að leggja niður störf, 
bæði launuð sem ólaunuð, og mæta 
á útifund á Arnarhóli til að sýna 
samstöðu í verki.

„Kallarðu þetta jafnrétti?“ er nafn 
verkfallsins og er því ætlað að vekja 
athygli á kerfisbundnu vanmati 
á störfum kvenna og kynbundnu 

og kynferðislegu ofbeldi. Á blaða-
mannafundi sem haldinn var í gær 
kom fram að þótt margt hefði áunn-
ist frá kvennafrídeginum 1975 þá 
væru tekjur kvenna enn 21% lægri 
en karla. Þá er kallað eftir róttæk-
um aðgerðum gegn kynferðislegu 
ofbeldi sem yfir 40% kvenna verði 
fyrir einhvern tímann á lífsleiðinni 
en sú tala sé enn hærri hjá kvárum, 
konum af erlendum uppruna og 
fötluðum konum.

 l  Baráttufundur haldinn á Arnarhóli 

Boða allsherjar-
verkfall 24. október

 Morgunblaðið/Eggert

 Kvennaverkfall Sonja Ýr Þorbergsdóttir formaður BSRB á fundinum í gær.

„Fækkun rýma er eðlileg þróun mið-
að við framboð og eftirspurn eftir 
hjúkrunarrýmum,“ segir María Fjóla 
Harðardóttir, formaður Samtaka fyr-
irtækja í velferðarþjónustu. Í síðustu 

viku voru upp-
sagnir starfsfólks 
á Grundarheimil-
um kynntar og á 
meðal skýringa 
var fækkun heim-
ilisfólks þrátt fyr-
ir að eftirspurn 
eftir þjónustu 
fari vaxandi. Það 
skýrist einkum 
af breytingum á 
húsnæði þar sem 

fólk vill síður deila herbergi með ein-
hverjum sem það þekkir ekki.

Þjóðin eldist hratt og nauðsyn-
legt þykir að fjárfesta í nýjum öldr-
unarheimilum fyrir á annan tug millj-
arða á næstu 15 árum. María Fjóla 
segir að vilji sé til að styðja fólk til þess 
að búa lengur heima þegar ævikvöldið 
færist yfir. „Það er að mínu mati rétt 
skref að fólk búi lengur í sjálfstæðri 
búsetu en nægilegur stuðningur þarf 
þá að vera fyrir hendi.“

Breyttar áherslur
Breyting hefur orðið á áherslum í 

öldrunarþjónustu á síðustu árum, til 
að mynda á Hrafnistuheimilunum þar 
sem María Fjóla er forstjóri. „Við erum 
ekki með nein dvalarrými lengur á 
Hrafnistu. Dagdvöl hefur leyst þau 
af hólmi fyrir hressari einstaklinga 
sem þurfa minni aðstoð en þeir sem 
búa í hjúkrunarrými.“ Kostnaður við 
dvalarrými er um helmingur af því 
sem hjúkrunarrými kostar.

Þörf á aðgerðum
Formaðurinn brýnir stjórnvöld til 

aðgerða til að bregðast við hraðari 
öldrun þjóðarinnar, sem er þó enn 
ung í alþjóðlegum samanburði. „Við 
megum ekki dvelja of lengi við að 

taka ákvörðun, og það þarf að fara í 
margþættar aðgerðir, samanber það 
sem heilbrigðisráðherra hefur lagt 
áherslu á. Við þurfum að styðja við 
fólk sem er heima, ekki einungis með 
heimahjúkrun heldur einnig með alls 
kyns endurhæfingu þar sem fólk fær 
þjónustu og eftirlit en fer aftur heim 
á kvöldin. Það hefur verið fjölgað í 
sólarhringsendurhæfingu og dagdvöl, 
sem er frábært. En það er ljóst að 
það þarf að fjölga hjúkrunarrýmum 
sem fyrst til að hafa undan þannig 
að einstaklingur þurfi ekki að dvelja 
lengur á bráðasjúkrahúsi en hann 
þarf og komist í rétt úrræði á réttum 
stað þegar hann hefur lokið meðferð. 
Það er hvorki gott fyrir einstaklinginn 
sjálfan, heilbrigðiskerfið í heild sinni 
né fyrir lýðheilsu okkar allra.“

Skortur á starfsfólki
Verkefnið er skýrt að mati Maríu 

Fjólu. „Áskorunin sem blasir við er 
að við þurfum að fjárfesta og vera 
opin fyrir nýjungum, vegna þess að 
þó svo að við byggjum fjölda nýrra 
hjúkrunarrýma þurfum við að hafa 

fólk til að sinna umönnun. Við erum 
komin af stað við að tæknivæða hjúkr-
unarheimilin og notum í auknum mæli 
myndavélakerfi og alls kyns tækni til 
að hjálpa okkur að tryggja öryggi 
fólks. Við getum ekki haft augun á öll-
um einstaklingum allan sólarhringinn. 
Það er ekki hægt. Ég hvet stjórnvöld 
til þess að halda áfram að byggja upp 
velferðarþjónustu fyrir aldraða til að 
tryggja fólki þá þjónustu sem það á 
svo sannarlega skilið. Tryggja þarf að 
nægt fé sé fyrir hendi bæði í rekstur og 
til byggingar nýrra hjúkrunarheimila.“

Hún segir að innleiða þurfi nýjungar 
innan heilbrigðisþjónustunnar ásamt 
því að styðja við fólk sem vill búa 
heima. „Við megum ekki spara aurinn 
og kasta krónunni, það kemur í bakið 
á okkur seinna.“ Hún segir að skortur 
sé á fagfólki í heilbrigðisþjónustu, sem 
og öðru starfsfólki. „Við þurfum  að 
hugsa út fyrir kassann og gæta þess 
að heilbrigðisstofnanir geti mannað 
heimili sín með fagfólki, en til þess 
þurfa allir að fara vel með þau gæði 
sem felast í heilbrigðismenntun og 
góðu starfsfólki.“

l  Þjóðin er að eldast l  Kallar á nýjar lausnir við umönnun

Áskoranir í þjón-
ustu við aldraða
 Hörður Vilberg

hordur@mbl.is

 Morgunblaðið/Kristinn Magnússon

Öldrun Þjóðin er að eldast og það kallar á nýjar áskoranir fyrir heilbrigð-
iskerfið. Áhersla er lögð á að fólk geti búið lengur heima en áður.

 María Fjóla 
Harðardóttir


